
CARME FORCADELL-KATALUNIAKO OBSERVATORI DE LA LLENGUAKO KIDEA 

«Lortu dugu ia kataluniar guztiek katalana jakitea; orain gehiagok erabiltzea nahi dugu» 

Ikasleen ingurua eta ikastetxetik kanpoko bizimodua aintzat hartuko dituen hizkuntz normalizaziorako plan orokor baten premia nabarmendu du Forcadellek, «ez baita ikastetxean bakarrik ikasten». 
JAKES GOIKOETXEA - ANDOAIN 

Katalanaren aldeko hainbat elkartetako ordezkariek osatzen dute Kataluniako Observatori de la Llengua (Hizkuntzaren Behatokia). Plataforma per la Llengua (Hizkuntzaren Aldeko Plataforma) taldearen ordezkaria da Carme Forcadell. Behatokiak antolatutako Hizkuntz eskubideak hezkuntzan sinposioan parte hartu zuen herenegun. 

Plataforma per la Llenguaren lanetako bat katalanak jasaten dituen erasoen berri jakin eta salatzea da. Zein arlotan gertatzen da salaketa gehien? 

Jendeak askotan salatzen ditu Correos (Kataluniako Gobernuak 30.000 euroko isuna jarri zion, bulegoetako errotulu, publizitate eta inprimakietan katalanik ez erabiltzeagatik), zinemak (seme-alabek filmak katalanez ikusi ezin dituztelako gurasoek jarritakoak), Renfe tren konpainia, Iberia hegazkin konpainia, jatetxeak... Arlo sozioekonomikokoak edo aisiari lotutakoak dira gehienak. 

Salaketa horiek bideratu egiten al dituzue? 

Bai. 

Nola? 

Bideratzen ditugu, baina Kataluniako Hizkuntz Politikaren Legeak ez du zigorrik aurreikusten. Salaketa jaso eta ea artikulurik urratzen duen ikusten dugu. Urratzen badu, salaketa jartzen dugu; baina salaketak aurrera egitea zaila da, Hizkuntz Politikaren Legeak zigorrik zehazten ez duenez kontsumitzaileak babesteko legearen bidez egiten baitu aurrera. Legearen artikuluak ondo landuta daude, baina zigorrik gabeko legea asmo onen bilduma da, ez legea. 

Plataforma per la Llenguak gizartearen parte hartzea bultzatu nahi du katalanaren alde. Behatokiaren sinposioan batek baino gehiagok esan du Euskal Herrian gizartearen jarrera apaldu egin dela. Hala gertatzen al da Katalunian? 

Bai, baina herritarrari ezin diogu eskatu etengabe bere eskubideen eta hizkuntzaren alde borrokatzeko. Erakundeok eska diezaiokeguna eskatu behar diogu jendeari. Herritar batzuk militanteagoak dira eta hala egiten dute. Herrialde normalizatuetan jendeak eskubide horiek guztiak konponduta dauzka, eta Katalunian katalanak izateagatik eskubide batzuk eskatu behar ditugu. Ez da bidezkoa. Gobernuari eskatu behar diogu jendeak bere hizkuntz eskubideak bete ahal izatea. Gobernua estutu behar dugu, baina ez jendea. Jendeari kalera ateratzeko eta kanpainetan parte hartzeko eska diezaiokegu, baina ezin diogu eskatu egunero hizkuntzaren militantea izan dadila. Bakoitzak bere mugak ditu eta herrialde normaletan jendeari ez zaio hori eskatzen. 

Jendeari egin behar diogun eskaera garrantzitsuena da ez dadila hizkuntzaz aldatu, beti katalana erabil dezala. Hizkuntzak galdu egiten baitira hiztunek erabiltzeari uzten diotenean. 

Plataformaren lorpenen artean hainbat enpresak beren produktuen etiketak katalanez jartzea dago. Ba al dago bere kabuz etiketak katalanez jarri dituen multinazional edo Kataluniatik kanpoko enpresarik? 

Ez. Salbuespen gutxi batzuk daude: Caprabo supermerkatuak, esaterako. 

ERC Kataluniako Gobernuan sartzeak mesede egingo al dio katalanari? 

Hizkuntz politika ERCren esku dago eta, programa betetzeko aukerarik badu, katalanaren egoera hobetuko da. 

Hezkuntzako hizkuntz ereduei buruzko mahai-inguruan parte hartu zenuen atzo [herenegun], Behatokiaren sinposioan. Bertan, besteak beste, hizkuntz eredu bakar baten komenigarritasuna aipatu zen eta Katalunian hizkuntz eredu bakarra duzue. Gomendatuko al zenuke? 

Hizkuntz ereduek erraztu egin behar dute guztiok gure hizkuntz eskubideak baliatzea, baina eredu bat jartzen den helburuaren arabera da egokia. Helburua euskaldunek edo katalanek beren hizkuntz eskubideak baliatu ahal izatea bada, bai. Herri batek bere hizkuntz eskubideak baliatzeko, guztiek jakin behar dute hizkuntza hori: nik ezin dut nire hizkuntz eskubidea baliatu aurrean dudan pertsonak hizkuntza hori ez badaki. Katalunian guztiok katalana badakigu, guztiok baliatuko ditugu gure hizkuntz eskubideak, bai katalana erabiltzen dutenek, bai gaztelania erabiltzen dutenek (guztiok baitakigu gaztelania Katalunian). 

Hezkuntza sistematik ateratzen diren ikasle guztiek dakite katalana, baina askok ez dute erabiltzen. Ezagutzak erabilera ekarriko zuela uste zenutela esan zenuen atzo [herenegun] . Zer gertatu da? 

Kataluniako hizkuntz eredua hasi genuenean ez zegoen ikerketarik, uste genuen ezagutzak erabilera ekarriko zuela pixkana-pixkana. Katalunian herritarren %98k dakite katalana, baina askok ez dute erabiltzen, ezagutzak ez du modu naturalean erabilera ekarri. Orain erabilera landu behar dugu, ezagutza bermatua baitugu. Ezagutzarik gabe ez baitago erabilerarik. 

Eta nola landu daiteke erabilera? 

Gaur egun ez da ikastetxean bakarrik ikasten. Informazioaren gizarteak sekulako eragina du. Hizkuntz normalizaziorako plan orokorrak egin behar dira, hezkuntza aintzat hartuko dutenak; baina baita ikasleen ingurua eta eskolatik kanpoko bizimodua ere. Hizkuntza prestigiatu ere egin behar da. Katalunian duela hamabost urte egin zen katalanaren erabilera bultzatzeko azken kanpaina. Orduan oso ezaguna izan zen. Egoeraren azterketa egin, beste leku batzuetan egindakoa aztertu eta kanpainak egin behar dira, eremu guztietan: komunikabideetan, enpresetan, erakundeetan... 

Katalunian ikasleek lehen hezkuntzan katalana erabili arren, bigarren hezkuntzan ikasle asko etxeko hizkuntzara, gaztelaniara, itzultzen direla esan duzu. 

Hizkuntz murgiltzea hiru urtetik hamar urtera bitartean egiten da. Lehen hezkuntza katalanez hitz eginez amaitzen duten ikasle asko bigarren hezkuntzako ikastetxeetara joaten direnean gaztelaniara itzultzen dira. Kataluniak herrialde bezala ikasle horietan inbertitu du eta lortu behar dugu ikasle horiek katalanari eustea. Hezkuntza eta gizarte politika egin behar da ikasle horiekin, ikastetxeetan eta ikastetxeetatik kanpo. 

Baina 16 urte arte katalanez ikasten dute, ezta? 

Bai, baina lehen hezkuntzan heziketa katalanizatuagoa da bigarren hezkuntzan baino. Hizkuntz murgiltze programak lehen hezkuntzan bakarrik egiten dira, baina bigarren hezkuntzan ere egin beharko lirateke. Kataluniako Hezkuntza Sailak bigarren hezkuntza katalanizatu nahi du, baina oraindik ez da zehaztu nola egingo den. 

Bigarren hezkuntzan katalanik ez dakiten irakasle gehiago daude. Ez al dira izango oztopo bigarren hezkuntzan katalana indartzeko? 
Ez dakigu, oraindik ez baita bigarren hezkuntzarako proiekturik edo asmorik aurkeztu. Irakasle horiek ikasgaiak gaztelaniaz irakasten dituzte, baina badakite legea urratzen dutela: Kataluniako Autonomia Estatutuak dio katalana dela Kataluniako hizkuntza propioa eta hezkuntza ez-unibertsitarioko hizkuntza. Birziklatzeko, katalana ikasteko, ikastaroak antolatzen dira eta askok parte hartzen dute. 

Beraz, irakaslearen esku al dago irakasgaia gaztelaniaz edo katalanez ematea? 

Bai. 

Irakasle batek uko egiten badio irakasgai bat katalanez emateari ezin da ezer egin? 

Legez, oso zaila da. Kataluniako hezkuntza lege guztiak Espainiakoak dira. 

Euskal Herriko eragileekin harremanak izan dituzu egunotan. Zer itxura hartu diozu Euskal Herriko egoerari? 

Bertako egoera Kataluniakoa baino zailagoa dela. Hogei urtean lortu dugu ia kataluniar guztiek katalana jakitea. Orain herritar gehiagok erabil dezatela lortu behar dugu. Hemen, aldiz, jendeak euskara ikasteko lanetan ari zarete oraindik. 
